
REGLUR
um greiðslu eftirlauna forseta Íslands,

ráðherra, alþingismanna og hæstaréttardómara.

1. gr.
Gildissvið.

Reglur þessar taka til greiðslu eftirlauna og lífeyris úr ríkissjóði samkvæmt lögum nr.
141/2003, um eftirlaun forseta Íslands, ráðherra, alþingismanna og hæstaréttardómara, sem
tóku gildi þann 30. desember 2003.

Reglurnar taka ekki til hæstaréttardómara sem veitt er lausn samkvæmt 61. gr. stjórnar-
skrárinnar.

2. gr.
Réttindi.

Lífeyrissjóður starfsmanna ríkisins skal halda skrá yfir áunnin réttindi til eftirlauna úr
ríkissjóði og senda árlega upplýsingar til rétthafa.

3. gr.
Um ákvörðun eftirlauna ráðherra og alþingismanna.

Við ákvörðun á rétti til töku eftirlauna skal telja með þann tíma sem ráðherra eða
alþingismaður hefur átt rétt til biðlauna samkvæmt lögum um þingfararkaup.

Alþingismaður eða ráðherra sem öðlast hefur eftirlaunarétt samkvæmt eldri lögum getur
við upphaf lífeyristöku valið að taka eftirlaun samkvæmt þeim eða lögum nr. 141/2003. Réttur
til eftirlauna alþingismanns og réttur til eftirlauna ráðherra skal að þessu leyti metinn óháður
hvor öðrum.

4. gr.
Um ákvörðun eftirlauna hæstaréttardómara.

Hæstaréttardómurum, sem eiga aðild að B-deild Lífeyrissjóðs starfsmanna ríkisins við
gildistöku laga nr. 141/2003, er heimilt að greiða iðgjald til þeirrar deildar meðan þeir eru í
starfi, enda fer þá um réttindi þeirra, maka þeirra og barna samkvæmt reglum deildarinnar.

Eftirlaunahlutfall hæstaréttardómara sem hefja greiðslur til A-deildar Lífeyrissjóðs
starfsmanna ríkisins, skv. 1. mgr. 1. gr. laga nr. 141/2003, reiknast miðað við heildar-
skipunartíma við Hæstarétt enda virkjast áunninn réttur í B-deild ekki fyrir sama tímabil.

5. gr.
Útreikningur.

Sá sem öðlast hefur rétt til eftirlauna eða lífeyris skv. 1. gr. skal leita eftir útreikningi
Lífeyrissjóðs starfsmanna ríkisins á réttindum sínum. Réttur til eftirlauna eða lífeyris reiknast
frá næstu mánaðamótum eftir að hann stofnast.

Lífeyrissjóður starfsmanna ríkisins reiknar út réttindahlutfallið og greiðslur úr ríkissjóði.
Frá þeim ber að draga áunninn lífeyri í A-deild Lífeyrissjóðs starfsmanna ríkisins sem rekja
má til greiddra iðgjalda samkvæmt lögum nr. 141/2003.

Um afgreiðslu annarra réttinda sem leiða til greiðslna úr Lífeyrissjóði starfsmanna ríkis-
ins fer eftir gildandi lögum og samþykktum sjóðsins.

6. gr.
Greiðsla.

Lífeyrissjóður starfsmanna ríkisins annast greiðslu fullra eftirlauna eða lífeyris sam-
kvæmt reglum þessum. Þeim hluta greiðslunnar sem kemur úr ríkissjóði ber fjármála-
ráðuneytinu að skila sjóðnum mánaðarlega fyrir greiðsludag.

7. gr.
Tilkynningar.

Lífeyrissjóður starfsmanna ríkisins tilkynnir rétthafa og fjármálaráðuneyti niðurstöðu
útreiknings. Í tilkynningu komi fram forsendur að baki útreikningi s.s. ávinnslutími og frá-
dráttur lífeyris úr A-deild LSR. Jafnframt skal veita leiðbeiningar um rétt til að skjóta ágrein-
ingi til úrskurðarnefndar, sbr. 8. gr.

8. gr.
Úrskurðarnefnd.

Verði ágreiningur um ákvörðun réttinda, skv. lögum nr. 141/2003, er unnt að skjóta
honum til þriggja manna nefndar. Forseti Alþingis, fjármálaráðherra og forseti Hæstaréttar til-
nefna einn mann hver í nefndina til þriggja ára í senn. Nefndin kýs sér formann og skiptir með
sér verkum.

Nefndin skal halda fundargerð um störf sín sem varðveitt skal í skjalasafni Lífeyrissjóðs
starfsmanna ríkisins ásamt gögnum einstakra mála.

Fjármálaráðuneytið greiðir kostnað af störfum nefndarinnar.

9. gr.
Réttaráhrif málskots.

Ákvörðun fjármálaráðuneytis eða rétthafa um að skjóta útreikningi Lífeyrissjóðs starfs-
manna ríkisins til úrskurðarnefndar skal berast nefndinni innan sex vikna frá tilkynningu Líf-
eyrissjóðs starfsmanna ríkisins um útreikninginn. Málskot frestar ekki útborgun eftirlauna.
Úrskurðarnefnd skal kveða upp úrskurð eins fljótt og verða má.

Feli niðurstaða úrskurðarnefndar í sér breytingu til hækkunar á útreikningi eftirlauna
gildir hún frá þeim tíma sem réttur til eftirlauna stofnaðist. Leiði breytingin til lægri útreikn-
ings gildir hann frá því að tilkynning um niðurstöðu nefndarinnar berst rétthafa.

10. gr.
Kostnaður.

Fjármálaráðuneytið ber kostnað af framkvæmd laga nr. 141/2003 og gerir samning við
Lífeyrissjóð starfsmanna ríkisins um uppgjör á kostnaði sjóðsins af framkvæmd laganna.

11. gr.
Gildistaka.

Reglur þessar, sem settar eru samkvæmt heimild í 2. mgr. 20. gr. laga nr. 141/2003,
öðlast þegar gildi.

Fjármálaráðuneytinu, 7. júní 2004.

F. h. r.
Baldur Guðlaugsson.

Maríanna Jónasdóttir.


